
Dass me der Stapi nid a ds Stür darf lah, 
Will süsch grad chlepft, das weiss me ja. 
Doch bim letschte Crash sig är sit vilne Jahre 
Zerscht Mal chli links vor Mitti gfahre. 
 
Der Bush ladt sini Boys zum Truthahn i, 
Wo leider isch us Plastik gsi. 
Für d‘ Moral vo de Amis wärs drum nid schlächt 
S‘ wär wenigschtens der Sadam ächt! 
 
Zersch het der Blocher Chride gfrässe, 
När d‘ SVP sofort vergässe, 
Itz hei die Lingge Angscht u der Murer ou 
Dä sig am Ändi no ne Frou. 
 
So ne Uftritt da brucht ziemlech Muet 
Aber singe chan ig ja schampar guet. 
Mit mim Talent, das isch allne klar, 
Wird ig der nächschti Musikstar! 
 
Übere Guggisbärg hei mir ä Värs wölle mache, 
Sone richtig fräche, eine zum Lache. 
Doch s‘ tuet üs leid, dir liebe Lüt, 
Wo nüt isch da isch halt nüt. 
 
Me heigi schins vor paarne Stunde 
Z‘ Bärn ä nöie Ötzi gfunde. 
Tief gfrore tüeg är ufs Kaffi warte, 
Am Bäreplatz im Wintergarte. 
 
Wenn mit em CVP Bürschtli Zäng tuesch putze, 
Hesch vor allem Schade u ke Nutze, 
Verlürsch der Biss und – oh Grus – 
Diner Zäng gseh wie die vom Stählin us. 
S‘ git äs läschtigs Füchsli z‘ Bärn, 
Äs‘ schisst  dasume u macht z‘ viel Lärm, 
Drum wäre mir ganz ehrlech froh, 
s‘ würd z‘ Bümpliz unger s‘ Trämli cho.! 
 
Der Bush flügt ufe Mars, mir hei ändlech Friede. 
Denn mir hoffe är wird dobe blibe. 
U für 200 000.-, s’ isch ächt der Hit, 
Nimmt är der Wasserfalle o grad mit. 
 
Chürzlech bin ig im Schnee ga wandere, 



Vom einte Tor direkt is andere, 
Gmüetlech, z‘ Fuess und ohni Schi 
Bin ig im Ziel der schnällschti Schwizer gsi. 
 
Füf statt siebe isch zwar nid schlächt, 
Doch lösts z‘ Problem no nid so rächt. 
Würklech glücklech u richtig zfride 
Si mir ersch mit null statt siebe! 
 
Mi Frou het ä Zoubertrick erfunde, 
Gisch ihre Gäld, isch’s grad verschwunde. 
Ja dä Trick isch alt, dä kenn ig doch, 
Das isch doch dä vom Neatloch. 
 
Meh Dräck verlangt der Chris von Rohr. 
Meh Dräck chunnt ou ir Stadt Bärn vor. 
Meh Dräck trifft d‘ Brunngass bsunders hert, 
Denn nächschtens wohnt der Blocher dert. 
 
Der Kanton Bärn spart sich langsam wäg, 
Mir finde das ä glungne Gäg, 
Drum hei o mir ä Sparbitrag parat 
U hei bim letschte Värsli d‘ Pointe gspart! 
 
 


